Gwyliau yn Sbaen
[Cofiwch addasu’r eirfa a’r dafodiaith i siwtio’ch ardal]
Cefndir Beiblaidd: Jona 1-4
Cymeriadau: 
Jona ac Asiant Teithio
(Asiant Teithio; bwrdd gyda pentwr o gylchgronau teithio arno.)
Asiant:
Ges i gwsmer rhyfedd iawn ychydig o wythnosau’n ôl. Gadewch i mi ddweud yr hanes wrthych chi.
(Saib)
Asiant:
Croeso i Gwmni Teithio Gorau’r Dwyrain Canol. Sut fedra i fod o gymorth, Mr....?
Jona:
Jona. Dw i isio prynu tocyn i Sbaen.
Asiant:
Wel Mr. Jona, mae Ninefe’n hyfryd yr adeg yma o’r flwyddyn.
Jona:
Dw i isio prynu tocyn i Sbaen!
Asiant:
Ond mae Ninefe’n hyfryd yr adeg yma o’r flwyddyn.

Jona:
Dw i ddim isio mynd i Ninefe. Dw i isio mynd i Sbaen. Plîs wnewch chi werthu tocyn i mi gael mynd i Sbaen.
Asiant:
Mae ganddon ni ‘sbesial offer’, dau am bris un i fynd i Ninefe.
Jona:
Dw i ddim isio mynd i Ninefe. Dw i isio mynd i Sbaen!

(Asiant yn codi cylchgrawn i ddangos llun o ‘Ninefe’)
Asiant:
Mae Ninefe’n lle arbennig iawn. Mae na hanes diddorol i’r ardal. Mae’r ddinas ei hun yn fawr iawn. Mae yna ddigon i’w weld yno.
Jona:
Dw i ddim isio mynd i Ninefe. Dw i isio mynd i Sbaen. Dw i wedi clywed bod yna longau’n hwylio o Jopa i Sbaen. Os ganddoch chi docynnau ar werth yma?

Asiant:
Mr Jona, dych chi’n edrych fel dyn sy’n hoffi cerdded. Mae dinas Ninefe’n anferth. Dw i wedi clywed ei bod hi’n cymryd tri diwrnod i gerdded drwyddi!
Jona:
Am y tro olaf, dw i ddim isio mynd i Ninefe. Dw i isio mynd i Sbaen. Mae Ninefe’n ddinas ofnadwy. Mae’r bobl yn ddrwg. Does na neb yn addoli’r Duw byw ynddo. Mae’r bobl wedi troi cefn ar Dduw ac mae’r Arglwydd yn gwybod yn iawn am ddrygioni’r ddinas a’i phobl. 
Asiant:
O! O’n i wedi deall fod yna sawl gwesty pum seren yno...! Sut dych chi’n gwybod bod Ninefe’n le drwg?
Jona:
Mae Duw isio fi fynd yno i achub y bobl – i’w rhybuddio nhw fod Duw’n flin/grac hefo nhw. Mae Duw yn amyneddgar, mae o eisiau rhoi cyfle i bobl Ninefe droi cefn ar yr holl bethau drwg mae nhw’n ei wneud, a dweud sori. Ond dw i ddim isio mynd. Dw i ddim isio bod yn ufudd i Dduw. Dw i ddim isio mynd i Ninefe, dw i isio mynd i...

Asiant: 
Sbaen?
Jona:
Ia. Dw i am ddianc oddi wrth Dduw a mynd i Sbaen.
Asiant: 
Diddorol! Dianc oddi wrth Dduw! Dyma chi docyn i Sbaen. Mae’r cwch yn gadael pnawn ‘ma. Mi fydda i’n edrych ymlaen i gael cerdyn post.

(Jona’n gadael. Saib)

Asiant:
A mi ges i gerdyn post bore ‘ma gan Mr Jona. 

Annwyl Asiant, 
Amhosib dianc oddi wrth Dduw. Storm ofnadwy ar y môr. Y llongwyr wedi fy nhaflu i’r dŵr i dawelu’r storm. Duw wedi gyrru pysgodyn mawr i’m llyncu. Poerodd fi allan. Wedyn es i i Ninefe. Dinas anferth. Wedi rhybuddio’r bobl  y byddai Ninefe’n cael ei dinistrio am eu bod nhw mor ddrwg. Pobl Ninefe wedi credu Duw. Wedi dweud sori a Duw wedi maddau iddyn nhw.   Gwylltiais yn lân am fod Duw mor garedig a thrugarog; mor amyneddgar, anhygoel o hael, a ddim yn hoffi cosbi! 


Cofion, Jona

Sa well sa fo di mynd i Landudno! (neu ganolfan gwyliau arall boblogaidd yn eich ardal chi – Abersoch neu Borthcawl neu le arall addas!)

